
rAdhopaniShat

રાધોપનિષત્

પ્રથમઃ પ્રપાઠકઃ

ૐ
અથ સુષુપ્તૌ રામઃ સ્વબોધમાધાયેવ કિં  મે દેવઃ ? ક્વાસૌ કૃષ્ણો
યોઽયં મમ ભ્રાતેતિ ? તસ્ય કા નિષ્ઠા બ્રૂહીતિ ।
સા વૈ હ્યુવાચ । રામ શ‍ૃણુ-ભૂર્ભુવઃ સ્વર્મહર્જનસ્તપઃ
સત્યં તલં વિતલં સુતલં રસાતલં તલાતલં મહાતલં પાતાલં
એવં પઞ્ચાશત્કોટિયોજનં બહુલં સ્વર્ણાણ્ડં બ્રહ્માણ્ડમિતિ
અનન્તકોટિબ્રહ્માણ્ડાનામુપરિ કારણજલોપરિ મહાવિષ્ણોર્નિત્યં  સ્થાનં
વૈકુણ્ઠઃ ।
સ હ પૃચ્છતિ-કથં શૂન્યમણ્ડલે નિરાલમ્બને વૈકુણ્ઠ ઇતિ ?

સાઽનુયુક્તા-પદ્માસનાસીનઃ કૃષ્ણધ્યાનપરાયણઃ શેષદેવોઽસ્તિ ।
તસ્યાનન્તરોમકૂપેષ્વનન્તકોટિબ્રહ્માણ્ડાનિ અનન્તકોટિકારણજલાનિ તસ્ય
સપ્તકોટિપરિસહસ્રપરિમિતાઃ ફણાઃ તદુપરિ વૈકુણ્ઠો વિષ્ણુલોક ઇતિ ।
રુદ્રલોકઃ શિવવૈકુણ્ઠ ઇતિ । દશકોટિયોજનવિસ્તીર્ણો રુદ્રલોકઃ ।
તદુપરિ વિષ્ણુલોકઃ । સપ્તકોટિયોજનવિસ્તીર્ણો વિષ્ણુલોકઃ । તદુપરિ
સુદર્શનચક્રં ત્રિકોટિયોજનવિસ્તીર્ણમ્ । તદુપરિ કૃષ્ણસ્યસ્થાનં
ગોકુલાઢ્યં માથુરમણ્ડલં મહત્ પદં સુધામયસમુદ્રેણાવેષ્ટિતમિતિ ।
તત્રાષ્ટદલકેસરમધ્યે મણિપીઠે સપ્તાવરણકમિતિ ।
સ પૃચ્છતિ-કિં  રૂપં ? કિં  સ્થાનં ? કિં  પદ્મં ? કિમન્તઃકેસરઃ
? કિમાવરણમ્ ?

ઇત્યુક્તે સાઽનુયુક્તા-ગોકુલાઢ્યે માથુરમણ્ડલે વૃન્દાવનમધ્યે
સહસ્રદલપદ્મે ષોડશદલમધ્યે અષ્ટદલકેસરે ગોવિન્દોઽપિ
શ્યામપીતામ્બરો દ્વિભુજો મયૂરપિઞ્છશિરાઃ વેણુવેત્રહસ્તો નિર્ગુણઃ

સગુણો નિરાકારઃ સાકારો નિરીહઃ સ ચેષ્ટતે વિરાજત ઇતિ । પાર્શ્વે
રાધિકા ચેતિ । તસ્યા અંશો લક્ષ્મીદુર્ગાવિજયાદિશક્તિરિતિ । પશ્ચિમે
સમ્મુખે લલિતા । વાયવ્યે શ્યામલા । ઉત્તરસ્મિન્ શ્રીમતી । ઐશાન્યાં
હરિપ્રિયા । પૂર્વસ્મિન્ વિશાલા । અગ્નેય્યાં શ્રદ્ધા । યામ્યાં પદ્મા ।
નૈરૃત્યાં ભદ્રા । ષોડશદલે અગ્રે ચન્દ્રાવતી । તદ્વામે ચિત્રરેખા ।
તત્પાર્શ્વે ચિત્રકરા । તત્પાર્શ્વે મદનસુન્દરી । તત્પાર્શ્વે શ્રીમદા ।
તત્પાર્શ્વે શશિરેખા । તત્પાર્શ્વે કૃષ્ણપ્રિયા । તત્પાર્શ્વે વૃન્દા ।
તત્પાર્શ્વે મનોહરા । તત્પાર્શ્વે યોગનન્દા ।
તત્પાર્શ્વે પરાનન્દા । તત્પાર્શ્વે પ્રેમાનન્દા । તત્પાર્શ્વે સત્યાનન્દા ।
તત્પાર્શ્વે ચન્દ્રા । તત્પાર્શ્વે કિશોરીવલ્લભા । તત્પાર્શ્વે કરુણાકુશલા
ઇતિ । એવં વિવિધા ગોપ્યઃ કૃષ્ણસેવાં કુર્વન્તીતિ ।
ઇતિ વેદવચનં ભવતિ । ઇતિ વેદવચનં ભવતિ ।
ઇતિ વેદવચનં ભવતિ ।
માનસપૂજયા જપેન ધ્યાનેન કીર્તનેન સ્તુત્યા માનસેન સર્વેણ
નિત્યસ્થલં પ્રાપ્નોતિ । નાન્યેનેતિ । નાન્યેનેતિ । નાન્યેનેતિ ॥
ઇત્યાથર્વણ્યાં પુરુષબોધન્યાં પારમહંસ્યાં પ્રથમઃ પ્રપાઠકઃ ॥

દ્વિતીયઃ પ્રપાઠકઃ

ૐ
સાઽનુયુક્તા-તસ્ય બાહ્યેષુ શતદલપદ્મપત્રેષુ યોગપીઠેષુ
રાસક્રીડાનુરક્તા ગોપ્યસ્તિષ્ઠન્તિ । એતચ્ચતુર્દ્વારં
લક્ષસૂર્યસમુજ્જ્વલમ્ । તત્ર દ્રુમાકીર્ણમ્ । તત્ પ્રથમાવરણે
પશ્ચિમે સમ્મુખે સ્વર્ણમણ્ડપે દેવકન્યા । દ્વિતીયે સુદામાદિ । તૃતીયે
કિઙ્કિણ્યાદિ । ચતુર્થે લવઙ્ગાદિ  । પઞ્ચમે કલ્પતરોર્મૂલે ઉષા
તત્સહિતોઽનિરુદ્ધોઽપિ । ષષ્ઠે દેવાઃ । સપ્તમે રક્તવર્ણો વિષ્ણુરિતિ
દ્વારપાલાઃ । એતદ્ બાહ્યાં રાધાકુણ્ડમ્ । તત્ર સ્નાત્વા રાધાઙ્ગં  ભવતિ ।
ઈશ્વરસ્ય દર્શનયોગ્યં ભવતિ । યત્ર સ્નાત્વા નારદ ઈશ્વરસ્ય
નિત્યસ્થલસામીપ્યયોગ્યો ભવતિ ।
રાધાકૃષ્ણયોરેકમાસનમ્ । એકા બુદ્ધિઃ । એકં મનઃ । એકં જ્ઞાનમ્ ।
એક આત્મા । એકં પદમ્ । એકા આકૃતિઃ । એકં બ્રહ્મ । તસ્ય સમં

હેમમુરલીં  વાદયન્ હેમસ્વરૂપામનુરાગસંવલિતાં કલ્પતરોર્મૂલે [આસ્તે ।]
સુરભિવિદ્યા અક્ષમાલા શ્રુતિરિવ પરમા સિદ્ધા સાત્ત્વિકી ।
*શુદ્ધા સાત્ત્વિકી ગુણાતીતા સ્નેહભાવરહિતા । અત એવ દ્વયોર્ન ભેદઃ ।
કાલમાયાગુણાતીતત્વાત્ । તદ્ એવ સ્પષ્ટયતિ અથેતિ । અથાનન્તરં
મઙ્ગલે  વા । અથ વા શ્રીવૃન્દાવનમધ્યે ઋગ્યજુઃસામસ્વરૂપમ્  ।
ઋગાત્મકો મકારઃ । યજુરાત્મક ઉકારઃ । શ્રીરામઃ સામાત્મકોઽપિ અકારઃ ।
શ્રીકૃષ્ણઃ અર્ધમાત્રાત્મકોઽપિ । યશોદા ઇવ બિન્દુઃ । પરબ્રહ્મ
સચ્ચિદાનન્દાનન્દરાધાકૃષ્ણયોઃ પરસ્પરસુખાભિલાષરસાસ્વાદન
ઇવ તત્ સચ્ચિદાનન્દામૃતં કથ્યતે । તલ્લક્ષણં યત્
પ્રણવં બ્રહ્મવિષ્ણુશિવાત્મકમિચ્છાજ્ઞાનશક્તિનિષ્ઠં
કાયિકવાચિકમાનસિકભાવં સત્ત્વરજસ્તમસ્વરૂપં
સત્યત્રેતાદ્વાપરાનુગીતમ્ । દ્વાપરસ્ય પશ્ચાદ્ વર્તતે કલિઃ ।
એતચ્ચતુર્યુગેષુ ગીયતે । તદ્ ભૂર્ભુવઃસ્વર્લક્ષણમોઙ્કાર એવ ।
યચ્ચાન્યદ્ અતિરિક્તં કાલાતીતં તદ્ અપ્યોઙ્કાર એવ । સર્વં હ્યેતદ્
બ્રહ્મઆત્મા સોઽહમસ્મિ ઇતિ ધીમહિ ચિન્તયેમહિ । “આદિત્યો વા એષ
એતન્ મણ્ડલં તપતિ” ઇતિ યત્ શ્વેતાખ્યં શ્વેતદ્વીપનામ સ્થાનં
તુરીયાતીતં ગોકુલમથુરાદ્વારકાણાં તુરીયમેતદ્ દિવ્યં વૃન્દાવનમિતિ
પુરૈવોક્તં સર્વં સમ્પત્સમ્પ્રદાયાનુગતં યત્ર ॥*

ઇત્યાથર્વણ્યાં પુરુષબોધન્યાં પારમહંસ્યાં દ્વિતીયઃ પ્રપાઠકઃ ॥ ૨॥

તૃતીયઃ પ્રપાઠકઃ

ૐ
અથાનન્તરં
ભદ્રશ્રીલોહભાણ્ડીરમહાતાલખદિરવકુલકુમુદકામ્યમધુવૃન્દાવનાનિ
દ્વાદશવનાનિ । કાલિન્દ્યાઃ
પશ્ચિમે સપ્તવનાનિ પૂર્વસ્મિન્ પઞ્ચવનાનિ ઉત્તરસ્મિન્ ગુહ્યાનિ સન્તિ ।
મથુરાવનમધુવનમહાવનખાદિરવનભાણ્ડીરવનનન્દીશ્વર-
વનનન્દવનાનન્દવનખાણ્ડવવનપલાશવનાશોકવનકેતક-
વનદ્રુમવનગન્ધમાદનવનશેષાયિવનશ્યામાયુવનભુજ્યુવનદધિ-
વનવૃષભાનુવનસઙ્કેતવનદીપવનરાસવનક્રીડાવનોત્સુકવનાન્યેતાનિ

ચતુર્વિંશતિવનાનિ   નિત્યસ્થલાનિ નાનાલીલયાધિષ્ઠાય કૃષ્ણઃ
ક્રીડતિ । [તાનિ વનાનિ] વસન્તઋતુસેવિતાનિ મન્દાદિપવનયુક્તાનિ
[સન્તિ]યત્ર દુઃખં નાસ્તિ સુખં નાસ્તિ જરા નાસ્તિ મરણં
નાસ્તિ ક્રોધો નાસ્તિ, તત્ર પૂર્ણાનન્દમયઃ શ્રીકૈશોરકૃષ્ણઃ
શિખણ્ડિદલલમ્બિતત્રિયુમગુઞ્જાવતંસમણિમયકિરીટશિરાઃ
ગોરોચનાતિલકઃ કર્ણયોર્મકરકુણ્ડલો વન્યસ્રગ્વી
માલતીદામભૂષિતશરીરઃ કરે કઙ્કણં બાહૌ કેયૂરં પાદયોઃ
કિઙ્કિણીં  કટ્યાં પીતામ્બ[રં ચ ધારયન્] ગમ્ભીરનાભિકમલઃ
સુવૃત્તનાસાયુગલો ધ્વજવજ્રાદિચિહ્નિતપાદપદ્મો મહાવિષ્ણુ[રાસ્તે] ।
એવંરૂપં કૃષ્ણચન્દ્રં ચિન્તયેન્ નિત્યશઃ સુધીઃ ॥ ઇતિ ॥
તસ્યાદ્યા પ્રકૃતી રાધિકા નિત્યા નિર્ગુણા સર્વાલઙ્કારશોભિતા
પ્રસન્નાશેષલાવણ્યસુન્દરી । અસ્મદાદીનાં જન્મ તદધીનં
અસ્યાંશાદ્ બહવો વિષ્ણુરુદ્રાદયો ભવન્તિ । એવમ્ભૂતસ્યાગાધમહિમ્નઃ
સુખસિન્ધોરુત્પન્નમિતિ માનસપૂજયા ધ્યાનેન કીર્તનેન સ્તુત્યા માનસેન
સર્વેણ નિત્યસ્થલં પ્રાપ્નોતિ ।
નાન્યેનેતિ । નાન્યેનેતિ । નાન્યેનેતિ ।
ઇતિ વેદવચનં ભવતિ । ઇતિ વેદવચનં ભવતિ । ઇતિ વેદવચનં
ભવતિ ॥
ઇત્યાથર્વણ્યાં પુરુષબોધન્યાં પારમહંસ્યાં તૃતીયઃ પ્રપાઠકઃ ॥ ૩॥

ચતુર્થઃ પ્રપાઠકઃ

ૐ
અથ પુરુષોત્તમો યસ્યાં નિશાયાં તુરીયં સાક્ષાદ્ બ્રહ્મ ।
યત્ર પરમસન્ન્યાસસ્વરૂપઃ કૃષ્ણઃ કલ્પપાદપઃ । યત્ર
લક્ષ્મીર્જામ્બવતી રાધિકા વિમલા ચન્દ્રાવલી સરસ્વતી લલિતાદિરિતિ ।
સાક્ષાદ્ બ્રહ્મસ્વરૂપો જગન્નાથઃ અહંશેષાંશજ્યોતીરૂપઃ સુદર્શનો
ભક્તશ્ચ । એવં પઞ્ચધા વિભૂતિમિતિ । યત્ર ચ મથુરા
ગોકુલં દ્વારકા વૈકુણ્ઠપુરી રામપુરી યમપુરી નરનારાયણપુરી
કુબેરપુરી ગણેશપુરી શક્રપુરી એતા દેવતાસ્તિષ્ઠન્તિ । યત્ર
રસાતલપાતાલગઙ્ગારોહિણીકુણ્ડમમૃતકુણ્ડમિત્યાદિ  નાનાપુરી । યત્રાન્નં

સિદ્ધાન્નમ્ ।
શૂદ્રાદિસ્પર્શદોષરહિતં બ્રહ્માદિસંસ્કારાપેક્ષારહિતં યત્ર
શ્રીજગન્નાથસ્ય યોગમિત્યર્થઃ । “નાભ્યા આસીત્” ઇતિ મન્ત્રેણ,

“અન્નપતેઽન્નસ્ય” ઇતિ મન્ત્રેણ, “અન્નાદ્યાય વ્યૂહધ્વં સોમો
રાજાય ભાગમત્સમે સુખં પ્રમાર્યતે યશસા ચ બલેન ચ”
ઇતિ મન્ત્રેણ, “વિશ્વકર્મણિ સ્વાહા” ઇતિ મન્ત્રેણ, “આપો જ્યોતી
રસોઽમૃતં બ્રહ્મ ભૂર્ભુવઃ સુવરોમ્” ઇતિ મન્ત્રેણ, “પૃથિવી
તે પાત્રં દ્યૌરપિધાનં બ્રહ્મણસ્ત્વા મુખે જુહોમિ સ્વાહા” ઇતિ
મન્ત્રેણ, “અન્નં બ્રહ્મ” ઇતિ શ્રુત્યા ચ કૈવલ્યમુક્તિરુચ્યતે ।
યત્રાન્નં બ્રહ્મ પરમં પવિત્રં શાન્તો રસઃ કૈવલ્યમુક્તિઃ સિદ્ધા
ભૂર્ભુવઃસ્વર્મહત્તત્ત્વમિત્યાદિ યત્ર ભાર્ગવી યમુના સમુદ્રમમૃતમયં
વૃન્દાવનાનિ નીલપર્વતગોવર્ધનસિંહાસનં   પ્રાસાદો મણિમણ્ડપો
વિમલાદિષોડશચણ્ડિકાગોપ્યો યત્ર સમુદ્રતીરે ચ નિરન્તરં
કામધેનુવૃન્દં યત્ર નૃસિંહાદયો   દેવતા આવરણાનિ યત્ર ન જરા
ન મૃત્યુર્ન કાલો ન ભઙ્ગો  ન જયો ન વિવાદો ન હિંસા   ન શાન્તિર્ન
સ્વપ્ન એવં લીલાકામશરીરી સ્વવિનોદાર્થં ભક્તૈઃ સહોત્કણ્ઠિતૈસ્તત્ર
ક્રીડતિ કૃષ્ણઃ ।
એકો દેવો નિત્યલીલાનુરક્તો
ભક્તવ્યાપી ભક્તહૃદ્યન્તરાત્મા ।
કર્માધ્યક્ષઃ સર્વભૂતાધિવાસઃ
સાક્ષી ચેતા કેવલો નિર્ગુણશ્ચ ॥
માનસપૂજયા જપેન ધ્યાનેન કીર્તનેન સ્તુત્યા માનસેન સર્વેણ
નિત્યસ્થલં પ્રાપ્નોતિ । નાન્યેનેતિ । નાન્યેનેતિ । નાન્યેનેતિ ।
ઇતિ વેદવચનં ભવતિ । ઇતિ વેદવચનં ભવતિ ।
ઇતિ વેદવચનં ભવતિ ॥
ઇત્યાથર્વણ્યાં પુરુષબોધન્યાં પારમહંસ્યાં ચતુર્થઃ પ્રપાઠકઃ ॥ ૪॥
ઇતિ રાધોપનિષત્ સમાપ્તા ॥

Encoded Jan Brzezinski

Proofread by Sunder Hattangadi

rAdhopaniShat.pdf 5



રાધોપનિષત્

rAdhopaniShat

pdf was typeset on February 19, 2024

Please send corrections to sanskrit@cheerful.com

6 sanskritdocuments.org


	Document Information
	Document Text
	Document Credits

